
Plut. Sol. 25, 1-2

Text Original:
ἰσχὺν δὲ τοῖς νόμοις πᾶσιν εἰς ἑκατὸν ἐνιαυτοὺς ἔδωκε: καὶ κατεγράφησαν εἰς ξυλίνους ἄξονας ἐν
πλαισίοις περιέχουσι στρεφομένους, ὧν ἔτι καθ᾽ ἡμᾶς ἐν Πρυτανείῳ λείψανα μικρὰ διεσώζετο: καὶ
προσηγορεύθησαν, ὡς Ἀριστοτέλης φησί, κύρβεις. καὶ Κρατῖνος ὁ κωμικὸς εἴρηκέ που:

πρὸς τοῦ Σόλωνος καὶ Δράκοντος οἷσι νῦν
φρύγουσιν ἤδη τὰς κάχρυς τοῖς κύρβεσιν.

[2]  ἔνιοι  δέ  φασιν  ἰδίως  ἐν  οἷς  ἱερὰ  καὶ  θυσίαι  περιέχονται,  κύρβεις,  ἄξονας  δὲ  τοὺς  ἄλλους
ὠνομάσθαι,  κοινὸν μὲν οὖν ὤμνυεν ὅρκον ἡ βουλὴ τοὺς Σόλωνος νόμους ἐμπεδώσειν,  ἴδιον δ᾽
ἕκαστος  τῶν  θεσμοθετῶν  ἐν  ἀγορᾷ  πρὸς  τῷ  λίθῳ,  καταφατίζων,  εἴ  τι  παραβαίη  τῶν  θεσμῶν,
ἀνδριάντα χρυσοῦν ἰσομέτρητον ἀναθήσειν ἐν Δελφοῖς.

